
Республика тұрғындарының 40%-ға жуығы өз өмірінде жайылымдық 
қорларға тікелей тəуелді, өйткені олардың негізгі тіршілік көзі – мал мен мал 
өнімдері [1]. Қазақстанда мал азығын өндірудің үш тиімді көзі – 
жайылымдар, табиғи және екпе шабындықтар мен мал азықтық дақылдар 
егілетін жыртпалы жерлер бар. Пайдаланылатын барлық мал азығы 
теңгерілімінде жайылымдар үлесі – 50%, шабындықтар – 30%, ал жыртпалы 
жерлерден өндірілетін малазықтық дақылдар үлесі 20%-ды құрайды. 

Жайылымдардың еліміздегі жалпы ауданы – 187 млн.га, ал олардың 
пайдаланылатын бөлігі 82 млн.га (43,6%). Жайылымдарды олардың жыл 
маусымдары, сондай-ақ үстемелей шөп егу, суландыру және мал 
өсірушілердің қалыпты тұрмысы мен еңбек етуі үшін қолайлы жағдайларды 
жасай отырып, тиімді пайдаланудың жолға қойылмауы (жайылымға малдың 
шектен тыс көп бағылуы, жайылым кезеңдерінің сақталмауы, жайылым 
алмастырылымының болмауы т.б.) жайылым мен мал өнімділігіне, аймақтар 
экологиясына кері ықпалын тигізеді. Сондықтан да бүгінгі таңда 
қолданыстағы жайылымдардың өнімділігі төмендеп, мал азығы қорының 
жетімсіздігі – 21-27%, ал деградацияға ұшыраған жерлердің үлесі 32,3% 
құрайды [2]. 

Мал азығы теңгерілімінде жайылымдық жерлер жоғарыда 
көрсеткеніміздей 50%, ал кейбір оңтүстік өңірлер үшін оданда жоғары үлесін 
алады. Оның үстіне малға дайындалатын көк азыққа қарағанда 2-3 есе, ал 
жыл бойына малды бір орында ұстап тек сүрлем, пішен, пішендемемен 
азықтандыратын шаруашылықтарға қарағанда 4 есе малды жайылымға жаю 
экономикалық тиімді. Себебі жайылымда жүргенде мал өнімді өздері 
«жинайды». Бұл шабысқа, өнімді тасымалдауға, сақтауға кететін шығынды 
болдырмайды. Есесіне малға да жайлырақ: азыққа деген таңдау болады [3]. 

Осы уақытқа дейін мал шаруашылығы, оның ішінде етті бағыттағы 
ІҚМ және ҰҚМ шаруашылығы ауыл шаруашылығы өнімдері өндірісінің ең 
тиімді салаларының бірі болып келді, себебі кәсіпкерлер табиғи 
жайылымдық жерлерді пайдалануды оңай олжаға санады. Еліміздің жер 
көлемі жеткілікті бола тұра мал азығының тапшылығы мәселесі соңғы 
уақыттарда жиі байқалып отыр. 

Нашарлаған жайылымды түбегейлі жақсартуда барлық агротехникалық 
тәсілдер ең алдымен топырақта ылғал сақтау мен оны молайтуға, азықтық 



дақылдарды дұрыс таңдап алып, оны дұрыс себе білуге бағытталуы тиіс. 
Аралас егістік жерді тиімді пайдалануға, азық өндіру ісін жеделдетуге 

мүмкіндік береді. Бұған әртүрлі өсімдік түрлерінің биологиялық 
ерекшеліктері жатады. Мәселен, бір өсімдік ылғалды жақсы көрсе, енді 
біріне оның қажеті шамалы, тағы бірі азотты, енді бірі фосфорды жақсы 
көреді. Сондықтан да аралас шөптің түсімі оның бір түрінен әлдеқайда 
жоғары. Сонымен қатар әр түрлі компоненттерден дайындалған азық 
жұғымды болады, қоректік заттары да үйлесімді келеді. Мал сүйсіне жейді 
[4]. 

Алғашқы жылы көпжылдық шөптер қоспасы биологиялық 
ерекшеліктеріне байланысты өнім қалыптастырып үлгермейтін болғандықтан 
себу жұмыстарын бүркемелі әдіспен жүргізу бүркемесіз әдіске қарағанда 
салыстырмалы түрде тиімді. 

Көпжылдық шөптердің өнімділігі себілген жылы бүркеме дақылдармен 
көлеңкелену ұзақтығына да байланысты. Жарықтың жеткілікті деңгейде 
болуы көпжылдықтардың тамырларының қорлануына мүмкіндік береді. 
Нәтижесінде алғашқы жылғы қыстың қолайсыз жағдайларына төзімді келеді. 
Жаздық арпа мен итқонақ танапты басқа біржылдықтарға қарағанда ертерек 
босатуына байланысты шөпқоспаны аталған бүркемелердің астында өсірген 
дұрыс. 

Бүркеме дақылдардың болу есебінен танап бүркемесіз әдіске қарағанда 
арамшөптермен аз ластанады – алғашқы жылы олар арамшөптерге бәсеке 
тудыра отырып өсімталдығын төмендетеді, өсіп-дамуын аяқтағаннан кейінгі 
топырақта қалған қалдықтары шаңды желдерді болдырмайды және қыста 
болатын төмен температура мен құрғақшылықтан қорғайды. Бүркемелі 
дақылдардың қорғауында бүркемеасты шөптер барлық жағдайда дерлік 
тығыз оттылық қалыптастырады [5]. 

Тәжірибе жұмыстары Астана қаласына жақын Қызылсуат ауылының 
маңында ұзақ жылдар бойы қараусыз жатқан табиғи жайылымдарда 
жүргізілді. Ауданның топырақ климаттық жағдайлары құрғақ дала 
аймағының ерекшеліктеріне сәйкес және қара қоңыр топырақ таралған. 

Зерттеу нәтижесінде табиғи жайылымдардың орташа көк балауса 
өнімділігі 4,5 т/га, ал пішенге есептегенде 2,2 т/га құрады. Тәжірибе сұлбасы 
бойынша табиғи жайылымдар бақылау нұсқасы ретінде қарастырылды. 
Еркекшөп эспарцет шөпқоспасын бүркемелі (арпа және итқонақ) және 
бүркемесіз әдіспен себу нәтижесінде және әсер ету затымен 20 кг/га азот 
тыңайтқышын енгізу арқылы 6 нұсқа қалыптасты. Әр нұсқа үш қайталымнан 
тұрды. 

Есептеулер мен бақылаулар нәтижесінде танаптың арамшөптермен 
ластану дәрежесі төмен деңгейде болды. Сонымен қатар аурулардың және 
зиянкестердің ошақтарының болмауына байланысты өсіп даму кезеңінде 
күресу шараларының қажеттілігі тумады. Бір ескеретін жағдай бүркемелі 
дақылдармен әсіресе арпамен араластырыла себілген танап арамшөптердің 
сан мөлшерін айтарлықтай шектеді (1-кесте). 
1-кесте – Танаптың алғашқы жылы арамшөптермен ластану дәрежесі, 
02.08.2016 г 



Нұсқа 

Өсімдік түрлері, дана/м2 Көк 

балауса 

г/м2 

Құрғақ 

салмағы 

г/м2 

кәдімгі 
гүлтәжі 

ақ 
алабота 

егістік 
шырмауық 

егістік 
қыша 

басқа-
лары 

Бүркемесіз 33 5 7 - 2 170 45 

Арпа бүркемесі - - - - - - - 

Итқонақ 
бүркемесі 

14 8 - - 5 75 28 

Бүркемесіз + 
N20 

9 13 2 4 7 967 215 

Арпа бүркемесі 

+ N20 
- - - - - - - 

Итқонақ 
бүркемесі + N20 

11 4 - 1 4 315 75 

Арамшөптермен ең көп ластанған нұсқа, егер қалыптастырған құрғақ 
салмағы бойынша ескерсек, тыңайтқыш енгізілген, бүркемесіз әдіспен 
себілген нұсқа болды. Ал тыңайтқыш енгізілмеген нұсқада бұл көрсеткіш бір 
шаршы метрде 215 г-нан 45 г-ға төмендеді. Тыңайтқышсыз итқонақ 
бүркемесі себілген нұсқада арамшөптердің құрғақ салмағы тағыда төмендеп 
28 г-ға жетсе, тыңайтқыш енгізу нәтижесінде қайта жоғарылап 75 г-ды 
құрады. Бұдан біз танаптың арамшөптермен ластану дәрежесі бірінші кезекте 
топырақтағы азотқа тәуелді болып, итқонақ бүркемесінің бұл көрсеткішті 
өзгерте алу қабілеті екіншілік қосымша фактор ретінде қалып қойғандығы 
туралы қорытындыға келдік. Ал арпа бүркемесі азот факторын ығыстырып 
тастап барлық нұсқада (азот енгізілген және енгізілмеген) танапта 
арапшөптердің таралуына жол бермеді. 

Нұсқаларға сәйкес алғашқы жылы тек азот тыңайтқышы енгізілген 
танаптар жақсы нәтиже берді. Тыңайтқыш енгізу әсерінен арпа бүркемесінің 
пішен өнімділігі гектарына 2,36 т-дан 5,31 т-ға, ал итқонақтікі 1,80 т-дан 4,27 
т-ға өсті (2-кесте).  

Дақылдар өнімділігінің азот тыңайтқышын енгізу нәтижесінде екі есе 
артуы табиғи жайылымдардың құнарсызданғаны, әсіресе топырағының 
азотқа тапшылығы және азотты тыңайтқыштарға қайтарымы мол екендігі 
байқалды. Азот енгізілмеген нұсқалар өнімділігі бақылау нұсқасымен бірдей 
(арпа бүркемесі), тіпті итқонақ бүркемесінің өнімділігі одан да төмен болды 
және себу жұмыстарын жүргізгеннің өзінде бір өлшем жерден алынатын 
құрғақ зат өзгеріссіз қалып, әлеуеттілігінің табиғи оттылық шегінен 
аспайтындығын аңғартты. Яғни жайылымдарды түбегейлі жақсарту дегеніміз 
тек шөп тұқымдарын сеуіп, жер оттылығын жаңарту ғана емес, оның өніп-
өсіуіне қолайлы жағдай жасау. 
2- кесте – Астық бұршақ шөпқоспасының (еркекшөп+эспарцет) бүркеме дақылдармен 



себілгендегі алғашқы жылғы жалпы өнімділігі және өсірудегі тиімділігі 
Көрсеткіш Арпа Итқонақ Арпа + N20 Итқонақ + N20 

Егістік ауданы (көлемі), га 1 1 1 1 

Көк балауса, т 6,47 6,44 14,63 17,77 

Құрғақ салмағы, т 2,36 1,80 5,31 4,27 

Жалпы түсім, т 2,36 1,80 5,31 4,27 

Сатудан түскен қаражат, теңге 18880 14400 42480 34160 

Өндіріске кеткен шығын, 
теңге 

9637 5865 16099 12328 

Сатудан түскен пайда, теңге 9243 8535 26381 21832 

Рентабельділігі, % 96 146 164 177 

Екінші жылғы алынатын өнімнің жоғары болуы, азот тыңайтқышы 
әсері екі жыл екенін ескерсек, алғашқы жылы енгізген азоттың соңғы әсерін 
пайдалана білуіне және эспарцеттің түйнек бактериялары арқылы 
атмосфералық азотты бекіту белсенділігіне байланысты. Бұл тек азот 
тапшылығы мәселесін шешудің бір жолы. 

Нәтижені қорытындыласақ, жоғары рентабельділікті нұсқа азот 
тыңайтқышы енгізіліп итқонақ бүркемесіне себілген шөпқоспа болып 177% 
көрсетті. Ал арпа бүркемесінен өндірілген пішеннің рентабельділік деңгейі 
164% құрады. Алғашқы жыл өнім өндірісінің тиімділігін табиғи жерлерден 
алынатын өніммен салыстыруға келмесе де тыңайтқыш енгізілген нұсқаларда 
гектарынан алынған пішен көлемі 2-3 т аралығында артық болып, оның 
рентабельділігі бойынша жақсы көрсеткіш деңгейіне жетті. 

Ендігі кезекте жасалатын жұмыстардың бірі ол жүргізілген 
зерттеулердің өндірістік жағдайда орын табуы. Осы мақсатта Ақмола 
облысында ет бағытындағы ІҚМ өсірумен айналысатын “SCFood” ЖШС-де 
2017 жылдан бастап 300 га астам табиғи жайылымдық жер аумағы игерілу 
жоспарлануда. 

